
এনক আর্ডেন।
৬১





“সেই কলের কর্ত্তার পত্নী,— গল্প যার

করেছিলে তুমি,—সে কি নাহি পায় ভয়—

প্রথম স্বামীটি তার বেঁচে আছে ভেবে!”

মিরিয়াম কহে,—“হঁ- হাঁ, বড় ভয় পায়,

সে কথা ভাবিয়া মনে। যদি দেখে থাক—

মরেছে এনক, যদি পার বলিবারে—

সে কথা এনিরে, সুখী হয় সে এখন।”
মনে মনে কহিল এনক,—“জানিবে সে,

ঈশ্বর যে দিন লইবেন অভাগায়!

অপেক্ষায় আছি শুধু তাঁর আহ্বানের।”
ভিক্ষাবৃত্তি বড় ঘৃণ্য ছিল এনকের;

আরম্ভিল পরিশ্রম জীবিকার তরে।

সকল কাজেই দক্ষ ছিল তার হস্ত;

কখন সে করিত প্রস্তুত পিপা আদি;

কখন বা ছুতারের কাজ; কখন বা

বুনানিত মাঝিদের মাছধরা জাল;

উঠাইত নামাইত জাহাজের মাল,—

সে কালে বাণিজ্য-দ্রব্য যদিচ অল্পই।

করিত আপনা তরে অল্প উপার্জ্জন;

নিজ ভিন্ন অন্য কেহ না ছিল যেহেতু।

